
ЗАХИДАЛ 93

	 

	ХЯТАД ДАХЬ МАНЖИЙН ИХ ЭЗЭН ХААН

	 

	1932 оны есдүгээр сарын 15

	 

	Сэтгэлийн их түгшүүрт орж би яахаа мэдэхгүй болов. Бапу (Ганди) өлсгөлөн зарлаж үхэхээр шийдсэн байна гэсэн аймшигт мэдээ сонслоо. Түүний асар их үүрэг гүйцэтгэдэг миний үзэл амьдралын бяцхан ертөнц үнэхээр чичрэн донсолж, газар сайгүй эл хуль харанхуй манан бүрхсэн мэт болж байна. Яг нэг жилийн өмнө Энэтхэгээс Өрнөд рүү одох усан онгоцны тавцан дээр түүнийг зогсон байхыг нь сүүлчийн удаа харсан тэрхүү дүр төрх тэр чигээрээ дахин дахин нүдэнд тусах шиг болном. Түүний барааг дахин харж чадахгүй гэж үү? Сэтгэлийнхээ зовуурийг тайлах цаг тохиож цэцэн мэргэн үг зөвлөгөө авах буюу уур цухал хөдөлж, гуниг цөхрөлд автахад дотор уужууруулж ухаан цэлмүүлэх өгөөмөр сайн нөхөр хэрэгтэй болох үед би хэн дээрээ очих билээ? Бид бүхнийг зоригжуулан хөтөлж явдаг хайрт жолоодогчоосоо хагацахад хүрвэл бид яах билээ? Агуу их хөвүүдээ ийм шиг маягаар алдахад хүрвэл Энэтхэг орон мөн ч хөөрхий болом заа. Энэтхэг хүмүүс гэдэг боолууд боолын л бодолтой амьтас юм даа, тэд эрх чөлөө гэдгийг бүр огт мартаж орхиод өдөр тутмын ялихгүй юмаар хий хоосон хэрэлдэж маргахаас өөрийг мэдэхийг байжээ.

	Захидал бичих дур хүрэхгүй байтугай, ерөөс ингэж бичиж байхыг больё гэж бодогдож байлаа. Гэвч энэ бол тэнэг хэрэг билээ. Шоронд унших, бичих, бодож сэтгэхээс өөр юу хийж чадах сан билээ. Гунигт автаж, ядарсан үед би чамайгаа л бодож, чамдаа захидал бичиж суухаас өөр юугаар сэтгэлээ тайтгаруулах билээ. Уйтгар нулимс хоёр бол ерөөс сайн хань биш ээ. «Асгарсан нулимс мөрөн далайн уснаас ч их» гэж Будда сургасан байдаг шиг золгүй энэ ертөнцөд шударга ёс тогтохоос наана бүр ч их нулимс асгарах болно. Бидний зорилт өмнө минь байсан хэвээр байна, агуу их үйл хэрэг биднийг уриалан дуудаж байна, тийм болохоор бид болон биднийг дагалдагсад тэр үйл хэргийг... гүйцээж дуусгах хүртэл ажлаа зогсоож хэрхэвч болохгүй. Тэгээд ч би дадсан ёсоор үргэлжлүүлэхээр шийдсэн бөгөөд урьдын адил чамд захидал бичсээр байх болно. Үүний өмнө Энэтхэгийн тухай сүүлчийн хэсэгт нь бүр ч урамгүйнхэн зүйл бичсэн. Сульдан доройтож, бөхийн сөхөрсөн Энэтхэг орон захаас аван гарч ирсэн балмад дээрэмчдийн олз болон хувирсан байлаа. Харин Дорно зүгт их холбоотон асан Хятад орны байдал овоо дөмөг байсан бөгөөд одоо Хятадын тийш зүглэе.

	Мин улсын үед Хятад орон хөгжин цэцэглэж, бас задран унаж, Хятадын умард хөрш Манж нар довтлон ирж Хятадыг эзлэн авсан тухай бичсэнийг (80 дахь захидалд) чи санаж байгаа биз. 1650 оноос эхлэн Манж нар Хятадыг нийтэд нь баттай эзэрхэн захирах болжээ. Тэн хагас нь харь нутгийнхан хаанчилж байсан Хятад улс хүчжин бэхжиж, бүр түрэмгий улс болжээ. Манж нар улс орны дотор шинэ амьсгал бий болгож, Хятадын дотоод амьдралд аль болохоор бага оролцохыг хичээн эзэнт улсаа умар, өрнө, өмнө зүг өргөтгөн тэлэхэд ихээхэн хүч тавьжээ.

	Шинэ эзэнт улс тогтоход нэг хэсэг сүрхий авьяаслаг эзэд гарч ирж, сүүл сүүлдээ тэр нь мулгуу тийшээ хэлбийн одох явдал ихэвчлэн байдаг. Манжид ч гэсэн эхний үед хэд хэдэн сүрхий чадмаг эзэн хаад, төрийн зүтгэлтэн гарч иржээ. Хоёр дахь эзэн хаан нь Канси байлаа. Тэр наймхан настайдаа хаанд өргөмжлөгдөж., жаран нэгэн жил ширээнд заларчээ. Дэлхийн бусад бүх эзэнт гүрнээс илүү нутаг дэвсгэр, хүн амтай байжээ. Тэгэхдээ тэр ийм их нутаг, баатарлаг сүрээр түүхэнд нэрд гарсангүй, харин төрийн зүтгэлтэн бас уран зохиолын ажил үйлсээр одоо хүртэл дурсагдан байдаг ажээ. Тэр 1661—1722 он хүртэл хаан сууж. түүнээс тавин дөрвөн жил нь Францын <Их эзэн> Людовик ХIV˗тэй нэгэн үед байжээ. Тэр хоёрын аль аль нь асар удтал хаан ширээнд заларчээ. Тэгэхдээ Людовик нь далан хоёр жил хаан суусны хувьд наадахаасаа аргагүй давжээ. Энэ хоёрыг хооронд нь зэрэгцүүлж үзэхэд сонин юм. Людовик XIV аль ч талаар Кансийн хаана нь ч хүрэхгүй. Людовик төр улсаа ихээхэн өрд унагаж хоосруулан доройтуулжээ. Бас өөрийн шүтсэнээс бусад шашин мөргөлийг эс хүлцдэг байжээ. Канси бол Күнзийн сургаалтан боловч бусад шашныг шахан хавчихгүй, их л хүлцэнгүй ханддаг байжээ. Түүний хаанчлал ер нь манжийн эхний дөрвөн хааны үед мин улсын соёлыг хэвээр хадгалан байжээ. Соёл эрдэм нь урьдын адил дээгүүр, зарим талаар бүр ч урагш ахисан ажээ. Аж үйлдвэр, урлаг, утга зохиол, боловсрол Мин улсын үеийнх шиг цэцэглэсээр байжээ. Урьдын адил сайхан шаазан ваар эдлэл үйлдвэрлэж,олон өнгөт хэвлэл зохион бүтээж, иезуитүүдийн сийлбэрийн урлагийг эзэмшин авсан байлаа.

	Манжийн эзэн хаад Хятадын соёлыг тэр хэвээр нь хүлээн авсан учраас улс орныг амжилттай, чадварлаг удирдан жолоодож чаджээ. Тэгэхдээ тэд хятадын үзэл санаа, соёлыг эзэмшихийн хамт арай доогуур төвшинд байсан манжийн соёл иргэншлийг бас идэвхтэй хадгалж чаджээ. Канси өөрөө гүн ухаан, утга зохиолыг хичээнгүйлэн судалдаг, соёлын талаар нөр их ажил хийдэг үнэхээр тал бүрийн эрдэмтэн бөгөөд байлдан дагуулахад ямагт хорхойсогч цэргийн ирмүүн удирдагч хүн байжээ. Тэр бээр урлаг, утга зохиолыг ерийн нэг шохоорхдог буюу өнгөн дээрээ дурлах дүр үзүүлэгч хүн байгаагүй байна. Утга зохиолын талаар түүний хийж бүтээсэн зүйлээс түүний саналаар, зарим үед түүний өөрийнх нь оролцоотойгоор туурвисан гурван бүтээлийг нэрлэе. Түүний утга зохиолыг хэр зэрэг сонирхож, хэр зэрэг мэддэг байсныг чи түүнээс ойлгож авах болно. Хятад бичгийг үгээр биш, дүрс бичгээр бичдэгийг чи санаж байх ёстой. Канси үгсийн сан буюу хятад хэлний толь бичиг зохиолгож байжээ. Энэ нь асар том бүтээл бөгөөд уг толинд дөчин мянга гаруй дүрс бичиг, түүнийг өгүүлбэрт хэрэглэх олон жишээ оржээ. Энэ бол одоо хүртэл хосгүй бүтээлд тооцогддог байна.

	Кансийн санаачилгаар хийсэн өөр нэг бүтээл гэвэл асар том хэмжээний зурагт нэвтэрхий толь бөгөөд хэдэн зуун ботиос бүрдсэн гайхамшигт бүтээл байлаа. Тэр бүтээл өөрөө бүхэл бүтэн номын сан болдог ажээ. Түүнд бүх юмыг багтаан оруулсан бөгөөд Кансийн нас барсны дараа уг номыг зэс бараар хэвлэжээ.

	Нэрлэж хэлбэл зохилтой гурав дахь том бүтээл нь хятадын утга зохиолын дээж бичиг юм. Энэ бол зохиол бичгээс ишлэн авч үгсийн түүврээр зэрэгцүүлэл хийсэн нэг ёсны толь бичиг байлаа. Энэ бол утга соёлын зүйлийг бүхэлд нь нарийвчлан судалж хийсэн гарамгай бүтээл байлаа. Түүнд яруу найрагчид, түүхчид, сэтгэгчдийн бүтээлээс ихээхэн хэмжээгээр иш татсан ажээ.

	Канси утга зохиолын салбарт олон талын их ажил хийсэн бөгөөд зөвхөн энэ гурван бүтээлийг дурдахад л хэнд ч гүн сэтгэгдэл төрүүлэх нь дамжиггүй. Орчин үед олон эрдэмтэн, тавь гаруй жил сууж хэдхэн жилийн өмнө хийж  дуусгасан «Оксфордын англи хэлний толиос» өөр түүнтэй зүйрлэх тийм бүтээлийг би нэрлэж хараахан чадахгүй байна.

	Канси загалмайтны шашин хийгээд түүний төлөөлөгчдөд элэгсэг ханддаг байжээ. Тэр бээр гадаад худалдааг дэмжиж, түүнийг хятадын бүх боомт хотуудад чөлөөтэй оруулдаг байжээ. Гэвч европчууд тусгүй явдал үйлдэж буй тул тэднийг хязгаарлахын чухлыг тэр төдхөн ухаарчээ.

	Загалмайтны шашны төлөөлөгчид өөрсдийн империалист засгийн газрын эрх ашгийн үүднээс хутган үймүүлж, тэдний байлдан дагуулахад тусалж байгааг тэр баримтаар мэдсэн тул тэднийг даруй сэжиглэх болжээ. Тийнхүү тэр загалмайтныхныг хүлцэн тал өгдөг байснаа больжээ. Хожим нь түүний сэжиглэл үнэн байсныг Кантон дахь хятадын нэгэн цэргийн эрхтний гаргасан илтгэлээр батлагджээ. Филиппин хийгээд Японд сууж байгаа европын худалдаачид, шашны төлөөлөгчид өөрсдийн засгийн газартай маш нягт холбоотой ажилладгийг уг илтгэлд анхааруулан дурджээ. Тэгээд тэр цэргийн эрхтэн эзэнт улсаа гадаадын халдлага, өдөөн хатгалгаас урьдчилан сэргийлэхийн тулд гадаад худалдааг хязгаарлаж, загалмайтныхныг ирүүлдэг явдлыг зогсоохыг зөвлөсөн байлаа.

	Уг илтгэлийг 1717 онд бичжээ. Дорно зүгийн улсуудын дотор гадаадынхан өдөөн хатгалга хийж байгаа болон тэдгээр орны зарим нь гадаад худалдаа гаа хязгаарлан, загалмайтныхныг ирүүлэхийг зогсооход хүрч байсныг уг илтгэлд нэгэн адил дурдсан байлаа. Тийм байдлаас болж Япон улс орноо хааж байсныг чи магад санаж байгаа байх. Хятад болон бусад ард түмэн бүдүүлэг, хоцрогдсон, худалдаа хийх замд саад тотгор тавьдаг мэтээр батлах явдал байдаг. Энэтхэг, Хятад болон бусад орон эрт дээр үеэс эхлэн хоорондоо өргөн харилцаатай байсныг захидалд маш тодорхой бичсэн билээ. Гадаадынхныг үзэн ядах, гадаад худалдааг хориглох явдал ерөөсөө гардаггүй байжээ. Тэр ч байтугай Энэтхэг орон он удтал гадаадын олон зах зээл дээр давамгайлж байсан билээ. Гагцхүү өрнөд европын гүрнүүдийн империалист эзлэн түрэмгийлэх ажиллагаанд гадаадын худалдааны төлөөлөгчид зуучлах болсон учраас л Дорно зүгт тэднийг сэжиглэх болсон байна.

	Кантоны цэргийн эрхтний илтгэлийг Хятадын төрийн Дээд зөвлөл авч хэлэлцээд сайшаажээ. Тэгээд эзэн хаан Канси зохих арга хэмжээ авч гадаад худалдаа болон төлөөлөгчдийн үйл ажиллагааг хатуу хязгаарласан хууль гаргажээ.

	Одоо би чамайг Умард Ази буюу Сибириэр аялуулж, тэнд юу болж байсныг ярьж өгөхийн тулд Хятадаас түр хөндийрье. Сибирийн уудам их нутаг Алс Дорнодын Хятадыг Өрнөд талын Оростой холбож байдаг билээ. Хятадад мандсан Манжийн эзэнт гүрэн түрэмгий улс байсныг би чамд нэгэнт ярьсан. Түүний бүрэлдэхүүнд, мэдээж хэрэг, Манжуур, бас Монгол, түүнээс цааших нутаг багтаж байлаа. Орос орон Алтан Ордны монголчуудыг хөөн зайлуулж, төвлөрсөн хүчирхэг улс болсныхоо дараа сибирийн нам дор газрыг дамжин Дорно зүг бас л хил хязгаараа өргөтгөжээ. Тийнхүү эзэнт гүрэн Сибирьд уулзалджээ.

	Азид монголчууд асар хурдан сулран доройтож унасан явдал түүхийн нэг гайхалтай үзэгдэл байлаа. Ази, Европ даяар алдар нь цуурайтаж, Чингис болон түүний угсаа залгамжлагчид тэр үеийн дэлхийн ихэнх хэсгийг эзлэн аваад байсан тэр ард түмэн нэгэнт мартагдсан зүйл болсон байв. Тэд Төмөр хааны үед нэг сэргэж ирсэн боловч Төмөрийн эзэнт улс Төмөртэйгөө хамт мөхжээ. Түүний дараа Төмөртөн хэмээн нэрлэгдэх төмрийн угсааныхан Дундад Азийг захирч, тэдний ордонд уран зургийн гайхамшигт сургууль цэцэглэн хөгжиж байсныг бид мэдэх билээ. Энэтхэгт ирсэн Бабур бол мөн Төмөрийн угсааны хүн байв. Гэвч Төмөрийн угсааныхны хаанчлалын үед ч гэсэн Оросын нутгаас авхуулаад Монгол дахь тэдний уугуул нутаг хүртэл нийт Ази даяар монгол аймгууд уналтад орж, урьдынхаа сүр хүчийг алдсан байлаа. Яагаад тийм болсныг хэлж чадах хэн ч байхгүй биз. Зарим нь цаг уур өөрчлөгдсөн явдал ямар нэг хэмжээгээр тийм байдалд хүргэсэн байх гэж байхад нөгөө хэсэг нь өөрөөр тайлбарладаг байна. Ямар ч байлаа гэсэн урьдын байлдан дагуулагч, булаан эзлэгчид одоо өөрсдөө тал бүрээсээ довтолгоонд өртөн нэрвэгдэх болжээ.

	Монголын эзэнт гүрэн задран унаснаас хойш Азийг дамжин хуурай газраар харилцах харилцаа бараг хоёр зуун жил таслагджээ. Харин арван зургаадугаар зууны хоёрдугаар хагаст оросууд хуурай замаар Хятадад элчин сайд илгээж байжээ. Тэд Мин улсын эзэн хаадтай дипломат харилцаа тогтоохыг эрмэлзсэн боловч бүтсэнгүй. Түүний дараахан оросын атаман Ермак хасаг отряд толгойлон Уралын нурууг давж Сибирийн жижиг хаант улсыг эзлэн авчээ. Тэр хаант улсын нэрээр тийнхүү Сибирь хэмээн нэрлэх болжээ.

	Энэ бол 1581 онд болсон явдал. Тэр үеэс хойш оросууд тавин жилийн дараа Номхон далайд тулж очих хүртэл дорно зүг ахин ахисаар байжээ. Удалгүй Амар мөрний хөвөөнд Манжуудтай мөргөлдөн тулалдаж, оросууд ялагджээ. 1689 онд хоёр орон хэлэлцээ хийж Нерчиний гэрээ гэгчийг байгуулжээ. Уг гэрээгээр хил хязгаараа тогтоож, худалдаа хөгжүүлэх болзол заажээ. Тэр бол Хятад улс европын орнуудтай хийсэн анхны гэрээ байлаа. Гэрээнд зааснаар оросуудын цааш явахыг зогсоосон боловч орон нутгийн худалдаа үлэмж хөгжиж эхэлжээ. Тэр үед оросын хаан Их Петр байсан бөгөөд тэр Хятадтай дотно харилцаа тогтоохыг ихэд хичээж байжээ. Петр хоёр удаа Кансид элчин илгээж байсан ба хожим нь хятадын хааны ордонд байнгын төлөөлөгчөө суулгажээ.

	Хятад эрт дээр үеийнхээ уламжлал ёсоор өөртөө гадаадын элчнийг хүлээн авдаг байв. Манай эриний хоёрдугаар зууны үед ромын эзэн хаан Марк Аврели Антонины элчин энд хүрэлцэн ирж байсан гэж би нэг захидалдаа бичсэн шиг санагдана. 1656 онд голланд ба оросын элчин хятадын хааны ордонд ирж байх үеэр Их Моголын элч төлөөлөгчид бас тэнд очсон байсан нь сонин юм. Тэднийг Шах˗Джахан л илгээсэн байж таарна.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

